
作者：王冕　元

本作品收錄於《列朝詩集/甲前05》

秋夜雨，秋夜雨，

馬悲草死桑乾路，雁啼木落瀟湘浦。

聲聲喚起故鄉情，歷歷似與幽人語。

初來未信鬼唧啾，坐久忽覺神淒楚。

一時感慨壯心輕，百斛蒲萄為誰舉。

山林豈無豪放士，江湖亦有飢寒旅。

凝愁擁鼻不成眠，燈孤焰短寒花吐。

秋夜雨，秋夜雨，今來古往愁無數。

謫仙倦作夜郎行，杜陵苦為茅屋賦。

只今村落屋已無，豈但屋漏無干處。

凋餘老稚匍匐走，哭聲不出淚如注，

誰人知有此情苦。

秋夜雨，秋夜雨，赤縣神州皆斥鹵。

長蛇封豕恣縱橫，麟鳳龜龍失其所。

耕夫釣叟意何如，夢入江南毛髮豎。

餘生聽慣本無事，今乃云胡慘情緒。

排門四望雲墨黑，縱有空言亦何補。

秋夜雨，秋夜雨，何時住我願，

掃開萬里雲，日月光明天尺五。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

